ՀԻՄՆԱՎՈՐՈՒՄ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԱՌՈՂՋԱՊԱՀՈՒԹՅԱՆ ՆԱԽԱՐԱՐՈՒԹՅԱՆ «Հայաստանում տուբերկուլոզի դեմ պայքարի, մոր ԵՎ մանկան առողջության ԵՎ ընտանիքի պլանավորման/վերարտադրողական առողջության բարելավում» ԴՐԱՄԱՇՆՈՐՀԱՅԻՆ ԾՐԱԳՐԻ ԱՐՏԱԲՅՈՒՋԵՏԱՅԻՆ ՀԱՇՎԻ  ՄԻՋՈՑՆԵՐԻ  ԾԱԽՍՄԱՆ  2017  ԹՎԱԿԱՆԻ  ՆԱԽԱՀԱՇԻՎԸ  ՀԱՍՏԱՏԵԼՈՒ,  ՀԱՅԱՍՏԱՆԻ  ՀԱՆՐԱՊԵՏՈՒԹՅԱՆ  2017 ԹՎԱԿԱՆԻ  ՊԵՏԱԿԱՆ  ԲՅՈՒՋԵՈՒՄ  ԵՎ  ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ  2016 ԹՎԱԿԱՆԻ ԴԵԿՏԵՄԲԵՐԻ 29-ի  N 1313-Ն  ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ  ՄԱՍԻՆ

 ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ՎԵՐԱԲԵՐՅԱԼ
1. Իրավական ակտի անհրաժեշտությունը (նպատակը)

«Հայաստանի Հանրապետության առողջապահության նախարարության «Հայաստանում տուբերկուլոզի դեմ պայքարի, մոր և մանկան առողջության և ընտանիքի պլանավորման/ վերարտադրողական առողջության բարելավում» դրամաշնորհային ծրագրի արտաբյուջետային հաշվի միջոցների ծախսման 2017 թվականի նախահաշիվը հաստատելու, Հայաստանի Հանրապետության 2017 թվականի պետական բյուջեում և Հայաստանի Հանրապետության  կառավարության 2016 թվականի դեկտեմբերի 29-ի N 1313-Ն որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագծի անհրաժեշտությունը պայմանավորված է`

· Առողջապահական և սոցիալական ծառայությունների արդյունավետության բարելավման շուրջ Ամերիկայի Միացյալ Նահանգների կառավարության և Հայաստանի Հանրապետության կառավարության միջև ստորագրված AAG-111-G-10-002 համաձայնագրի 2015 թվականի օգոստոսի 7-ի թիվ 30 իրականացման նամակում (այսուհետ` «Իրականացման նամակ») ներկայացված  Հայաստանում տուբերկուլոզի դեմ պայքարի, մոր և մանկան առողջության և ընտանիքի պլանավորման/ վերարտադրողական առողջության բարելավում» դրամաշնորհային ծրագրի երկրորդ տարվա ծրագրի իրականացմամբ:
Սույն իրավական ակտի ընդունման նպատակն է ծրագրի 2017 թվականի բյուջեի  հաստատումը:
2. Ընթացիկ իրավիճակը և խնդիրները

Տուբերկուլոզի իրավիճակի բարելավման և մոր և մանկան առողջության, ընտանիքի պլանավորման/վերարտադրողական առողջության խնդիրների հիմքում ընկած են ոչ համարժեք պետական ֆինանսավորումը և առկա ռեսուրսների ոչ արդյունավետ օգտագործումը, բուժանձնակազմի զբաղվածության թերի պլանավորումը՝ գերհագեցվածությունը մայրաքաղաքում և թերհագեցվածությունը մարզերում, տվյալների սակավ ու ոչ լիարժեք լինելը, ինչը սահմանափակում է տեղեկատվության օգտագործման հնարավորությունները առողջապահական ոլորտի պլանավորման և քաղաքականության մշակման համար: 


Տվյալ ծրագրի միջոցով ԱՄՆ կառավարությունն աջակցելու է ՀՀ ԱՆ-ին՝ 
Նվազեցնել ՏԲ վարակման ռիսկերը ՏԲ բուժման տարբեր մակարդակներում, կատարելագործել հակատուբերկուլոզային, մոր և մանկան առողջության և ընտանիքի պլանավորման քաղաքականության ձևակերպումն ու իրականացումը, մշակել և հատկացնել գերակա ոլորտներում կանխարգելման և բուժման ծրագրերի համար  ռեսուրսներ:


Սույն ծրագիրը ուղղված է ամրապնդելու ՀՀ Կառավարության առաջատար դերը հանրային առողջապահության ոլորտում, ինչը ներառելու է նաև` քաղաքացիական հասարակու​թյան և մասնավոր հատվածի հետ համագործակցության հզորացմանն ուղղված կարողությունների զարգացումը: Դա հնարավորություն է ընձեռնելու ձեռք բերել լրացուցիչ ռեսուրսներ և ծառայություններ պատվիրել ոչ պետական կազմակերպություններին բնակչության առողջության բարելավման նպատակով: Հաջողված փորձը վերարտադրվելու և կիրառվելու է հանրային և մասնավոր հատվածների առողջապահական այլ ծառայությունների ոլորտներում: 

Սույն ծրագրի նպատակն է նվազեցնել տուբերկուլոզի բեռը և մայրական ու մանկական  հիվանդացության և մահացության մակարդակը Հայաստանում:


Սույն ծրագրի խնդիրներն են` 

1. Հայաստանում` ՏԲ ամբուլատոր ծառայությունների որակի և կիրառելիության բարելավումը,
2. Մոր և մանկան առողջության, ընտանիքի պլանավորման/վերարտադրողական առողջության որակյալ ծառայությունների հասանելիության բարելավումը,
3. Հանրային ծառայությունների տրամադրման համակարգում թափանցիկության և հաշվետվողականության կատարելագործումը` ներառյալ բուժծառայությունների և ապրանքների գնման ու բաշխման գործընթացը, 

4. Գերակա ոլորտներում հանրային առողջության համաճարակաբանական վերահսկողության բարելավումը:

Հաշվի առնելով ծրագրի բազմաբաղադրիչ բնույթը և ՀՀ ԱՆ սահմանափակ մարդկային ռեսուրսները` կոնկրետ գործողությունները հանձնարարվելու են համապատասխան ենթակա կառույցին, ինչպիսին են ՀՀ ԱՆ «Ակադեմիկոս Ս.Ավդալբեկյանի անվան առողջապահության ազգային ինստիտուտ» ՓԲԸ-ն: Ելնելով վերոնշյալից` ՀՀ ԱՆ «Ակադեմիկոս Ս.Ավդալբեկյանի անվան առողջապահության ազգային ինստիտուտ» ՓԲԸ-ի հետ նախատեսվում է կնքել  դրամաշնորհի հատկացման պայմանագիր` համապատասխան ծրագրային նպատակների իրականացման համար: 
3. Կարգավորման նպատակը և բնույթը


«Հայաստանում տուբերկուլոզի դեմ պայքարի, մոր և մանկան առողջության և ընտանիքի պլանավորման/վերարտադրողական առողջության բարելավում» դրամաշնորհային ծրագրի 2017 թվականի բյուջեի հաստատումը թույլ կտա նվազեցնել տուբերկուլոզիի բեռը և մայրական ու մանկական  հիվանդացության և մահացության մակարդակը Հայաստանում: 
4. Նախագծի մշակման գործընթացում ներգրավված ինստիտուտները և անձիք

    Նախագիծը մշակել է Հայաստանի Հանրապետության առողջապայության նախարարությունը:

5. Ակնկալվող արդյունքը

Այսպիսով, սույն իրավական ակտի ընդունմամբ հնարավոր կլինի ապահովել որակյալ տուբերկուլոզի խնամք ապահովելու նպատակով ծառայությունների ֆինանսավորման շարունակական և կայուն ավելացում, մայրական և նորածնային հիվանդացության և մահացության հիմնական պատճառների ախտորոշման և բուժման բարելավում, հանրային ոլորտում ընտանիքի պլանավորման առկա ծառայությունների ընդլայնում:
ՀՀ ԱՌՈՂՋԱՊԱՀՈՒԹՅԱՆ 
ՆԱԽԱՐԱՐ`

